Landbúnaðarnefnd Sjálfstæðisflokksins

F U N D A R G E R Ð

Fundur í stjórn landbúnaðarnefndar Sjálfstæðisflokksins, haldinn í Valhöll, miðvikudaginn 10. desember 2008 kl. 10:00.
Mætt úr landbúnaðarnefnd: Jóhanna Pálmadóttir, formaður, Drífa Hjartardóttir, varaformaður, Kjartan Ólafsson, Halldór Gunnarsson, Snorri Sigurðsson, Guðný Helga Björnsdóttir, Björn Friðrik Brynjólfsson og Ingvar P. Guðbjörnsson.
Mættir frá fagaðilum í íslenskum landbúnaði: Tjörvi Bjarnason frá Bændasamtökum Íslands, Sigurður Eyþórsson frá Landsambandi sauðfjárbænda, Baldur Grétarsson, frá Landsambandi sauðfjárbænda, Sveinn A. Sæland fyrir Samband garðyrkjubænda, Guðrún S. Sigurjónsdóttir frá Landsamtökum sláturleyfishafa, Steinþór Skúlason frá Landsamtökum sláturleyfishafa, Hörður Harðarson frá Svínaræktarfélagi Íslands, Kristinn Guðnason frá Félagi hrossabænda, Eggert A. Júlíusson frá Matfugli, Magnús Ólafsson frá SAM, Magnús H. Sigurðsson frá SAM, Pálmi Vilhjálmsson frá SAM,  Þorsteinn Sigmundsson frá Félagi Eggjaframleiðenda, Hildur Traustadóttir, framkvæmdastjóri FK&FK, Jón Magnús Jónsson frá Félagi kjúklingabændum, Þórólfur Sveinsson frá Landsamtökum kúabænda og Baldur Helgi Benjamínsson frá Landsamtökum kúabænda.
Formaður setti fund og bauð gesti velkomna. Hún fór yfir tildrög fundarins og þakkaði fagfélögunum fyrir að bregðast við beiðni nefndarinnar að koma til fundar.
Ingvar P. Guðbjörnsson ritar fundargerð.

Tjörvi Bjarnason frá Bændasamtökum Íslands tók til máls óskaði eftir því að Erna Bjarnadóttir hagfræðingur hjá BÍ fengi að koma inn í umræðuna síðar þegar hún kæmist til fundarins og var það samþykkt.

Þorsteinn Sigmundsson formaður Félags eggjabænda tók til máls og vildi vita stefnu Sjálfstæðisflokksins hvort það væri stefna flokksins að vera með landbúnað á Íslandi. Sagði bændur ekki vera vissa. Sagði spurningu hvort menn ætluðu að leggja niður matvælaiðnaðinn og rústa þessum grunni. Sagði aðalatriðið að vita hvort það væri markmið flokksins að halda áfram landbúnaði á Íslandi.
Drífa sagði flokkinn á þeirri stefnu. Aðrir nefndarmenn komu inn í umræðuna einnig og skýrt var frá því að þessi fundur væri haldinn til að fá sjónarmiðin fram. Nefndin myndi í framhaldinu fara yfir málin m.a. útfrá sjónarmiðum hagsmunaaðila í landbúnaði.
Þorsteinn sagði afstöðu FE vera þá að ef opnuð yrðu landamæri og ef þeir yrðu fyrir áföllum yrðu dagar þeirra taldir. Hann sagði þá ekki geta sent eggin úr landi (innsk. Og ekki geta keppt við framleiðendur Evrópu).

Kristinn Guðnason, formaður Félags hrossabænda tók til máls og sagði umræðu hjá FH vera að hefjast. Sagði þá búgrein hafa sérstöðu því þeir væru að selja lífdýr úr landi. Sagði að menn hefðu haldið að tollfrjáls útflutningur gæti nýst þeim við fyrstu skoðun, en sagði að þegar menn hefði skoðað málin betur hefði komið í ljós að með EES samningnum hefðu hrossabændur öll þau tollafríðindi í dag. Hann sagði þá alltaf vera að þróa sína búgrein meir og meir m.a. með rannsóknum og sagði hugsanlegt að íslenskir hrossabændur gætu haft aðgang að frekari rannsóknarstyrkjum innan ESB. Sagði búgreinina ekki njóta opinbers stuðnings nema þá í formi markaðssetningar. Taldi hugsanlegt að hrossabændur gætu fengið hluta af landbúnaðarstyrkjum ESB. Hann sagði þá vilja hafa miklar upplýsingar í hrossarækt, en að ræktunin væri alltaf á ábyrgð hvers og eins ræktanda. Sagði að það gæti glatast með inngöngu í ESB vegna reglugerða þar um. Hann taldi það vera frumniðurstöðu FH að þeir væru betur settir utan ESB en innan þess.

Jón Magnús Jónsson varaformaður Félags kjúklingabænda tók til máls og sagði félagið ekki hafa haldið fund um málið, en að það yrði gert á næstu dögum og hann sagðist muna senda nefndinni punkta frá þeim fundi. Hann sagði erfitt að svara þessari spurningu um hvort félagið aðhylltist inngöngu eða ekki. Hann sagði neyslu á Íslandi vera um 22 kg á mann og sagðist ekki sjá fyrir um áhrif þess að opnað yrði á flæði afurða til landsins. Hann sagði mjög strangar reglur um innflutning á erfðaefni. Sagði það vera mjög breytt ef gengið yrði inn í ESB. Sagði þetta ekki vera einkamál fuglabænda, heldur stórt mál fyrir Ísland og sagði að þetta eftirlit myndi hverfa við inngöngu í ESB. Hann sagði mikla möguleika fyrir íslenskan landbúnað og sagðist ekki sjá að það væri neitt betra að ganga í ESB. Sagði að hagræða mætti meira og ná hagkvæmari framleiðslu. Sagði enga þverpólitíska stefnu um íslenskan landbúnað, sagði það sérstaklega eiga við um svína-, eggja- og kjúklingabændur. Sagði mikilvægt að fá stefnu í þessum málum. Hann taldi enga samningsstöðu fyrir Ísland til að ganga í ESB vegna þeirrar stöðu sem uppi er á Íslandi í dag og óttaðist að þótt við legðum af stað með góðum hug að þá yrði erfitt að standa í lappirnar með að verja þessi góðu mál s.s. landbúnaðinn og sagðist hafa litla trú á að við fengum neina sérsamninga við ESB.
Hörður Harðarson tók til máls fyrir hönd Svínaræktarfélags Íslands. Sagði að innan félagsins hefði ekki verið formleg umræða um þessi mál, heldur hefðu menn rætt sín á milli. Sagði afstöðu manna mjög breytilega. Sagði þó enga tillögu hafa komið fram um að það ætti að ganga í ESB. Sagði menn hafa verið að þreifa sín á milli um þessi mál. Sagði að þegar markaðir yrði opnir þá myndu ýmsar hindranir víkja. Sagði að keimlík staða væri uppi hjá svínaræktendum og hjá kjúklingabændum með erfðaefni. Sagði þær hindranir vera erfiðar fyrir svínaræktendur á markaði. Sagði að innflutningsvernd skapaði greininni einhvern stuðning og stuðningur við búgreinina kæmi helst þar fram. Hann sagði litlar einingar í framleiðslu og úrvinnslu vera hérlendis að þar yrði að vega og meta hver staðan yrði ef gengið yrði í ESB. Hann sagðist halda að mikilvægast væri í framhaldinu nú þegar stjórnmálaflokkar væru að ræða þessi mál að þeir aðilar sem kæmu að frumframleiðslu og úrvinnslu myndu horfa á málin heildstætt, en að einstakar búgreinar kæmu sínum sjónarmiðum fram um hvernig mætti taka á þeirra hagsmunamálum. Hann sagði félagið myndi koma niðurstöðum af fundi þeirra nú á næstunni til nefndarinnar.
Sveinn Sæland tók til máls fyrir hönd Félags garðyrkjubænda og sýndi nefndinni stöðu mála á Íslandi í dag hjá þeirra félagsmönnum. Þá gerði hann grein fyrir sjónarmiðum garðyrkjubænda og taldi að þeir gætu ekki keppt við framleiðsluna í Evrópu, nú þegar væru margar tegundir tollfrjálasar og að ef allt yrði opnað myndu það hafa slæm áhrif. Hann sagði þá ekki ekki hafa formlega mótað afstöðu til málsins, en að niðurstöðurna yrðu sendar nefndinni.
Steinþór Skúlason, varaformaður Landsamtaka sláturleyfishafa tók til máls og sagði þá vera samstiga BÍ. Sagði að innganga í ESB myndi þurrka út íslenska kjötframleiðslu og sagði að innlendir framleiðendur myndu ekki geta keppt við innflutning og að þar missti þjóðin fæðulegt sjálfstæði. Sagði þá ekki geta keppt, hvorki í framleiðslu né slátrun. Sagðist sitja í nefnd sem ætti að skoða áhrif hugsanlegrar inngöngu. Hann sagði að það sem Ísland fengi myndi ráðast af niðurstöðum samningsaðila. Sagði ekki nógan samhug um að verja íslenskan landbúnað. Sagði Finna hafa náð saman um að verja sinn landbúnað og sagði að þó við fengum það sama og þeir að þá yrði algjört hrun hérna. Sagði það vera pólitíska afstöðu hvað gert yrði. Hann spurði hvort menn vildi borga aukalega fyrir að hafa matvælalegt sjálfstæði eða ekki.
Sigurður Eyþórsson tók til máls fyrir Landsamtök sauðfjárbænda. Skilaði kveðju frá formanninum og sagði samtökin ekki hafa mótað sér formlega stefnu um málið. Sagði að fundur hefði verið í gær og að í þeim greinargerðum sem til væru kæmi fram að sauðfjárbændur myndu koma best út varðandi stuðning við framleiðslu. Hann sagði þá hafa horft til reynslu Finna og sagði afurðaverð hafa lækkað um 30% við inngöngu en að smásöluverð hafi lækkað um 10%. Sagði menn oft hafa rætt þetta á þeim forsendum að ef við gengum inn í styrkjakerfi ESB þá myndum við fá mikið – en sagði Finna fjármagna mikið sjálfa í þeirra kerfi og sagði íslenska ríkið verða þá að fjármagna mjög mikið áfram. Spurði hvort ríkið vildi það eða hvort til væri pólitískur vilji til þess. Hann sagði mörgum spurningum vissulega ekki svarað fyrr en í samningaviðræðum. Sagði að þau væru sannfærð um að störfum í sauðfjárrækt myndi fækka við inngöngu og sagði að umbylta yrði kerfinu til samræmis við reglur ESB m.a. vegna skilyrða WTO. Sagði að mikið af styrkjum væri að renna til aðila sem ekki stunduðu landbúnað í ESB og sagði að forræði yfir málaflokknum myndi fara úr landi. Sagði niðurstöðu þeirra að tækifærin væru meiri utan ESB en innan sambandsins og þeirra afstaða væri að standa utan þess.

Magnús H. Sigurðsson, formaður SAM tók til máls og sagði stóru spurninguna vera þá hvort við vildum hafa landbúnað á Íslandi áfram. 
Pálmi Vilhjálmsson f.h. SAM tók til máls og fór yfir punkta sem samtökin lögðu fram. Sagði þetta ekki mikið hafa verið rætt og að þeir hefðu ekki staðið frammi fyrir því áður að verið væri að velta þessu svona fyrir sér. Hann sagði að mjólkurframleiðsla væri einn stærsti þátturinn í landbúnaðinum í krónum talið. Hann sagði ekki hægt að aðskilja hagsmuni úrvinnslufyrirtækja í mjólkuriðnaði og hagsmuni kúabænda. Hann sagði að þegar þeir tækju úrvinnslugreinina og samkeppnishæfi greinarinnar að þá gætu Íslendingar ekki staðist samkeppni við fyrirtækin í Evrópu þar sem þau væru svo miklu stærri. Sagði hægt að taka íslenskan vörumarkað og skipta honum í tvennt, annarsvegar vörur þar sem við lendum ekki í samkeppni þar sem þær hafa skamman líftíma s.s. mjólk og súrvörur. Hinsvegar vörur sem hafa lengri geymslutíma og auðvelt er að flytja s.s. osta og mjólkurduft. Sagði okkur lenda í kröppum dansi þarna og að við myndum missa markaði og stuðning og að þetta kæmi mest niður á þeim svæðum sem væru lengst frá “markaðinum”. Taldi að drykkjarmjólk á Íslandi myndi hækka um 40-50% að lágmarki við inngöngu í ESB ef þeir ættu áfram að sinna þjóðinni allan ársins hring þar sem vörurnar væru á sama verði allan hringinn í kringum landið. Sagði þetta snerta samfélagið í heild sinni. Sagði þetta greininni afar hættulegt án þess að fá einhver sérákvæði í samningum en taldi að slíkt gæti bara verið til skamms tíma. Sagði að við þær aðstæður sem við búum við í dag að þá gætum við tryggt þennan þátt matvæla á Íslandi. Sagði þjóðir heimsins hugsa fyrst um sína þegna áður en þær kæmu til aðstoðar við aðrar þjóðir. Sagði þá vilja leggja áherslu á það á næstu vikum og mánuðum að leita svara við áleitnum spurningum og að það verði gert í samráði við BÍ og LK.

Magnús Ólafsson frá SAM tók til máls og sagðist muna senda nefndinni skýrslu frá Mjólkursamsölunni.
Erna Bjarnadóttir, fulltrúi Bændasamtaka Íslands tók til máls og sagði afstöðu BÍ vera í samræmi við ályktun Búnaðarþings 2007 um að innganga í ESB kæmi ekki til greina. Sagði þau hafa tekið þátt í vinnu á vegum Utanríkisráðuneytisins á sínum tíma. Hún sagði landbúnaðarstefnu ESB vera allt aðra en þá stefnu sem hér væri. Stefnan sé sameiginleg og að ekki væri markmið að viðhalda landbúnaði á öllum svæðum, heldur væri stefnan endurmótuð reglulega til að framleiðsluhæfni bænda réðist af stöðu á markaði. Sagði markmiðið að aftengja stuðning við framleiðslu. Sagði að nauðsynlegt yrði að semja um heildarstuðning, en að stóra áhyggjuefnið væri að tollvernd myndi falla niður. Sagði inngöngu myndi fela í sér grundvallarbreytingu á stuðningi. ESB er búið að gefa út tilskipun um afnám mjólkurkvóta 2015 sem myndi þá hafa áhrif hérna. Taldi að nautakjötsframaleiðsla og kindakjötsframleiðsla yrði ekki síður fyrir áhrifum en svína- og alifuglaframleiðsla. Sagði oft nefnt að það kæmi stuðningur í gegnum byggðastuðning en sagði að það væri ekki viðbótarpeningur, heldur færi hann í annað en landbúnað. ESB semur ekki um undanþágur, heldur um aðlögun. Sagði Finna hafa samið við 12 ríki, en að Ísland þyrfti að semja við 27 ríki. Af hverju ættu ríki austantjalds með mun minni þjóðarframleiðslu á mann að gefa okkur eitthvað eftir? Það væri því um allt annarsháttar hóp sem við yrðum að semja við. Nauðsynlegt að hafa það í huga. Sagði okkur geta samið um útfærslu á þessum norðurslóðastuðningi helst. Hún velti því upp hvort við myndum missa rödd við inngöngu í ESB vegna hagsmunamála okkar í samningum við WTO, orkulindir o.fl. 
Formaður tók til máls og ítrekaði að nefndinni yrðu sendir punktar. Hún sagði nefndina áfram vinna að málinu með hliðsjón af því sem hér hafi verið sagt. Formaður opnaði á almennar umræður.
Kjartan Ólafsson tók til máls og sagði að stefnan yrði kláruð á næsta Landsfundi. Sagði að vinnan væri í gangi og að sömu tónar heyrðust nú þegar við vorum í EES samningnum, við WTO samningana og að hagsmunaaðilar veltu ýmsu upp í umræðunni. Sagði þetta vera eitt af eilífðarverkefnunum sem stjórnvöld yrðu að vinna með.

Snorri Sigurðsson tók til máls og spurði fulltrúa faggreina frekari spurninga, m.a. fulltrúa BÍ og fulltrúa eggjabænda. Sagðist sakna þess að fá viðhorf aðila um tækifærin við inngöngu.
Steinþór Skúlason sagði alveg ljóst að Íslendingar yrði að borga meira til ESB en við fengum frá sambandinu. Sagði miklu fórnað með þeirri sjálfstæðisskerðingu sem þetta hefði í för með sér fyrir þjóðina.

Halldór Gunnarsson tók til máls og velti upp okkar vörnum með inngöngu. Spurði hvort ríkið myndi borga upp kvótann áður en gengið yrði til samninga og hvað það kostaði. Sagði vel geta fariðs svo að eftir hálft ár værum við ekki í þessu pólitíska landslagi sem við búum við í dag. Hann velti því upp að gera samninga við Noreg um að standa að sameiginlegri stefnu í sameiginlegum hagsmunamálum gagnvart EES samningnum. Sagði nauðsynlegt að horfa til þess að fá nýjan gjaldmiðil. Sagði okkur verða að huga að þessu.

Drífa Hjartardóttir tók til máls og þakkaði kærlega fyrir innlegg fundarmanna í umræðuna. Sagði hárrétt að við yrðum að greiða meira til ESB en við fengum. Sagði skýrslum bera saman um það. Sagði ESB hafa tekið þá stefnu að minnka stuðning við landbúnað í Evrópu og að nýju ríkin í ESB hefðu fengið mun minni stuðning til landbúnaðar við inngöngu í ESB. Sagði að Ísland væri orðið borgríki og að ef ætti að höggva í landbúnaðinn þá hefði það slæm áhrif þar sem landsbyggðin væri nú þegar veik.
Fulltrúar Félags kúabænda mætti til fundarins kl. 11:30

Formaður tók til máls og lagði fram spurningu fyrir fulltrúa BÍ.

Hildur Traustadóttir tók til máls og þakkaði fyrir að fá að koma til fundarins. Sagði okkur vera fyrsta stjórnmálaflokkinn sem boðaði svo víðtækt samráð um þessi mál. Hún sagðist þó hafa áhyggjur af því hversu einsleitur hópur væri í nefndinni. Hún velti upp þeirri spurningu hvort við gætum ekki lækkað álögur á landbúnaðinn sjálf. Hvort við ættum alltaf að láta yfirvöld í Brussel stjórna okkar álögum. Hún velti því upp hvað myndi gerast ef landið myndi lokast. Sagði nauðsynlegt að tryggja fæðuöryggi. Sagði landlækni hafa bent á þennan möguleika m.a. vegna farsótta. Spurði hvort við ætluðum okkur að hafa þá stefnu að geta brauðfætt okkur sjálf eða ekki og eins hvort við ætluðum að hafa byggðastefnu eða ekki. Sagði okkur verða að búa okkur undir þetta til framtíðar litið.

Kristinn Guðnason tók til máls og sagði hans búgrein eiga minna sameiginlegt með öðrum greinum þar sem lítið hlutfall afurðanna væri matvælaframleiðsla, en þó væri það sammerkt að hagsmunir vegna peningamálastefnu og vaxtastefnu væru sameiginlegir. Sagði ljóst að ef þessum stefnum yrði ekki breytt gæti innganga í ESB gert þar stóra hluti í jákvæða átt. Sagði að styrkir og stuðningur við landbúnað væri mjög háður góðri peningamarkaðstefnu og vaxtastefnu. Velti því upp hvernig það myndi breytast, en sagði verða að taka tillit til þess við þessa skoðun.

Þórólfur Sveinsson formaður Landsambands kúabænda tók til máls og lagði fram greinargerð samtakanna. Hann ræddi hagsmuni LK gagnvart inngöngu í ESB. Sagði greinina vera fjármagnsfreka atvinnugrein. Sagði í stuttu máli að ef Ísland gengi í ESB að þá hyrfu allar grunnforsendur kúabænda í dag og að nýjar forsendur tæku við. Sagði undanþágur skipta miklu máli. Ræddi inngöngu Finna og forsendur þeirra. M.a. vegna norðlægrar staðsetningar þeirra. Sagði margar upplýsingar vanta vegna hagsmunamatsins. Sagði mjög erfitt að aðlagast niðurfellingu kvóta í mjólkurframleiðslu líkt og ESB hefur þegar ákveðið. Sagði ljóst að hugsa yrði upp á nýtt hvað varðaði byggða- og umhverfisstuðning. Sagði í dag mjög ólíku saman að jafna stefnu þessa mála í ESB eða á Íslandi. Sagði einnig að í dag væri verið að nota sér íslenskt kúakyn. Sagði að það kyn væri ágætt í sjálfu sér. En að það væri mun dýrara að framleiða mjólk pr. einingu með þessu kyni en mörgum öðrum og spurði hver ætlaði að borga mismuninn við inngöngu í ESB ef halda ætti þessu kyni einangruðu áfram. Sagði okkur líða fyrir óhagkvæmni stærðarinnar. Sagði okkur vera í heimsklassa þegar kæmi að framleiðslu fjölda vörutegunda m.v. það litla magn sem hér væri í framleiðslunni. Sagði ekki hægt að horfa fram hjá því að verðmyndum er ekki eins og almennt gerist. Segir okkur vera að niðurgreiða í dag það sem myndi líklega njóta framleiðslustuðnings í ESB. Sagði margt þurfa að breytast við inngöngu. Sagði að ef íslenskur mjólkuriðnaður tapaði markaði þá myndi hann tapa hlutfallslega hærri tekjum en heildarmagni. Að lokum minnti hann á að flutningskostnaður yrði hærra hlutfall hér í innfluttum mjólkurafurðum en annarsstaðar. Sagði þá ekki hafa tekið afstöðu með eða á móti, en að þeir væru að varpa upp kostum þess og göllum að ganga í ESB.

Kjartan Ólafsson tók til máls og varpaði til Ernu ósk um að fá upplýsingum frá hverri búgrein fyrir sig um verðþróun síðustu ára. Hann velti því upp hvort framleiðniaukning gæti orðið enn meiri í okkar landbúnaði. Einnig upplýsingar um vinnuafl hverrar búgreinar fyrir sig og þá í öllum landbúnaði annarsvegar og hinsvegar í úrvinnslunni. Hversu stórt hlutfall væri á landsbyggðinni og eins á höfuðborgarsvæðinu. Einnig upplýsingar um þá fjárbindingu sem er í frumgreinunum og eins í afurðastöðvunum sem gætu glatast við inngöngu í ESB.
Steinþór Skúlason vék af fundi kl. 11:47.


Þorsteinn Sigmundsson tók til máls og sagði niðurstöður fundarins vera þá að við inngöngu í ESB myndi íslenskur landbúnaður rústast. Sagði sátt meðal allra flokka um að hér ætti að vera gott heilbrigðiskerfi og að svipuð sátt yrði að skapast um landbúnaðinn. Sagði reynslu hérlendis að þeir sem hefðu neytt íslensk landbúnaðar yrðu mun eldri en annað fólk. Sagði að hann vildi að Sjálfstæðisflokkurinn segði hvort hann vildi hafa landbúnað á Íslandi eða ekki, já eða nei. Sagði búin ekki vera endurreist ef kerfið hrynur.

Pálmi Vilhjámsson tók til máls og kom inn á möguleikana (tækifærin) sem myndu skapast við inngöngu. Sagði þá hafa verið að flytja út vöru sem hefði sérstöðu (skyr) og sagði ýmis vandamál við það m.a. vegna sjóflutninga. Hann velti upp hvað gerðist í framhaldi þess að kvótakerfið yrði aflagt innan ESB. Hann sagði tækifærin við að koma vörum frá okkur lík og að bjóða bakara brauð til kaups. Hann sagði með skipulögðum hætti hafa verið farið í hagræðingar í þeirra grein og sagði hlutfallslega að vel hefði tekist á undanförnum árum, en sagði það erfitt vegna móralsks stuðnings á Íslandi. Hann sagði þeirra aðgerðir hafa verið gagngert til að lækka vöruverð, en sagði samkeppniseftirlit á Íslandi þeim erfitt. Sagði þeirra aðgerðir erfiðar í umræðunni m.a. vegna afstöðu stjórnvalda. Sagði okkur þurfa að verja okkur líkt og aðrar þjóðir í kringum okkur.

Magnús Ólafsson tók til máls um tækifærin og sagði að samningar væru í gangi um útflutning á vörum, m.a. ostum o.fl. Það væri því verið að reka fleyg í þessa samninga. Hann sagði vandamál að fólk erlendis vissi ekki hvernig ætti að borða skyr.

Guðrún S. Sigurjónsdóttir tók til máls og sagðist vera starfsmaður í Bændahöllinni. Sagði umræðuna hafa verið neikvæða um íslenskan landbúnað lengi, en að nú að undanförnu hefði umræðan breyst í þá átt að fólk væri að átta sig á því að við þyrftum að hafa landbúnað. Hún sagði að þetta sama fólk væri orðið svo þreytt á háum vöxtum o.fl. að það væri að breyta afstöðu sinni almennt og vildi breytingar og tæki þannig e.t.v. afstöðu með inngöngu í ESB til að fá betri kjör. Fólk hugsaði oft fyrst og síðast um eigin hag. Sagði okkur (talsmenn landbúnaðar) verða að fara út í samfélagið og ná þessu fólki aftur til stuðnings við okkur.

Erna Bjarnadóttir tók til máls og fór yfir þau atriði sem til hennar var beint. Hún ræddi um spurningu Snorra um tækifærin. Sagði að hér yrði stöðugra umhverfi á eftir til áætlanagerðar m.a. Sagði að hægt væri að flytja inn sum aðföng án aðkomu ESB. Hún sagði það áskorun fyrir félagsstarf bænda að takast á við þessu mál nú í framhaldinu sameiginlega. Hún minnti á fundinn í kvöld með norskum sérfræðingi þar sem rætt yrði m.a. samvinna og sameiginlegir hagsmunir Norðmanna og Íslendinga. Sagði norska bændur áhyggjufulla yfir því að við værum að skoða aðildarviðræður. Hún sagði að skógrækt fengist ekki skilgreind sem landbúnaðir í ESB og að land undir skógi á Íslandi yrði ekki metið styrkhæft land.
Halldór Gunnarsson tók til máls og sagði nefndina vera stærri (svaraði athugasemd Hildar).
Formaður tók til máls, þakkaði fundarmönnum góðan fund og að því loknu sagði hún fundi slitið kl. 12:05.

